
Leatsa an Eoraip, Abair Leat! 2026 – Nóta Coincheapa

Gach earrach, tagann ionadaithe d’aos óg na hEorpa le chéile sa Bhruiséil lena dtuairimí a chur in iúl. Ó 2010 i leith, tá sé de nós ag Coiste Eacnamaíoch agus Sóisialta na hEorpa (CESE) fáilte chroíúil a chur roimh dhaoine óga ó Bhallstáit an Aontais, ó thíortha is iarrthóirí agus ón Ríocht Aontaithe agus cuireadh a thabhairt dóibh ról lárnach a ghlacadh san idirphlé Eorpach.

Ní teacht le chéile amháin atá i gceist leis an imeacht ‘Leatsa an Eoraip, Abair Leat!’ (YEYS) ach is saotharlann bheo í don daonlathas rannpháirtíochta. Déantar smaointe a mhalartú lena linn agus déantar na smaointe sin a aistriú ina moltaí freisin a mbíonn tionchar acu ar obair chomhairleach agus pholaitiúil CESE.

In 2026, tiocfaidh 137 rannpháirtí le chéile ag YEYS, ina measc daltaí meánscoile, a múinteoirí, agus aosaigh óga, a bhfuil baint acu le heagraíochtaí óige, ar roghnaíodh gach duine acu mar gheall ar an t-inspreagadh agus an éagsúlacht a léiríonn siad agus mar gheall ar cé chomh tiomanta agus atá siad don rannpháirtíocht shibhialta. 
Eagrófar an t-imeacht thar dhá lá (an 19 agus an 20 Márta), i mBéarla amháin, in áitreabh CESE sa Bhruiséil. Tabharfar tús áite do theagmhálacha duine le duine thar rannpháirtíocht ar líne d’fhonn fíornaisc agus fuinneamh comhoibríoch a chothú.

D’fhormhór na ndaoine, is le glao oscailte ar iarratais a chuirfear tús leis an turas go YEYS. Spreagann scoileanna ar fud na hEorpa na daltaí agus na ceannairí óga is rannpháirtí lena dtuairimí a chur in iúl maidir le cén fáth ar mian leo a bheith páirteach sa tionscnamh seo. Ar an gcaoi chéanna, iarrtar ar aosaigh óga (bídís mar chuid d’eagraíocht óige, de chomhairle náisiúnta don óige nó gníomhach mar shaorálaithe) an t-inspreagadh atá acu a chur in iúl agus iarratas a chur isteach. Ní leor boscaí a thiceáil don phróiseas roghnaithe; táthar ag iarraidh teacht ar dhaoine a bhfuil an aois cheart agus an cúlra ceart acu, a bhfuil splanc fuinnimh iontu agus atá toilteanach an pobal timpeall orthu a spreagadh freisin. Tá an próiseas ceaptha a bheith cothrom agus cuimsitheach chun go n-áiritheofar comhdheiseanna do mhic léinn faoi mhíchumas, d’iarrthóirí gairmoideachais agus dóibh siúd ó gach cearn den Eoraip.

Is ar sheisiúin iomlánacha agus ar cheardlanna idirghníomhacha atá YEYS bunaithe, ach is iad na comhráite a tharlaíonn idir an dá linn buaicphointe an imeachta. Baineann éascaitheoirí leas as modhanna éagsúla, cuir i gcás ceannaireacht rannpháirtíochta agus The Art of Hosting, chun spásanna a chruthú ina dtugtar éisteacht do gach guth. Is bealach an-éifeachtach é seo chun leas a bhaint as eagna chomhchoiteann agus cumas féin-eagraithe grúpaí gan beann ar mhéid an ghrúpa. Bunaithe ar an toimhde go mbíonn daoine sásta a gcuid fuinnimh agus a gcuid acmhainní a thabhairt don rud is tábhachtaí dóibh, measctar sna modhanna seo próisis chomhrá chumhachtacha chun daoine a spreagadh chun freagracht a ghlacadh as na dúshláin atá rompu.

Déanfar an fócas téamach do 2026, a bheidh le sainiú go luath, a struchtúrú de réir thábhacht na bpríomhcholún seo a leanas, atá tráthúil agus ábhartha i gcónaí:
An todhchaí a mhúnlú > Cén cineál Eorpa ab áil le daoine óga maireachtáil inti? Conas is féidir lena ndearcthaí dul i bhfeidhm ar bheartais agus ar an tsochaí?
Rannpháirtíocht shibhialta agus daonlathas rannpháirtíochta > Céard atá i gceist le bheith i do shaoránach gníomhach? Conas is féidir leis an aos óg tionchar a imirt ar an gcinnteoireacht ar gach leibhéal?
An claochlú digiteach, an intleacht shaorga & an óige > Cad iad na deiseanna agus na dúshláin a bhaineann leis an rannpháirtíocht dhigiteach?
An comhtháthú sóisialta & an cuimsiú > Conas a théimid i ngleic leis an bpolarú agus conas a chinnteoimid go mbeidh cead cainte ag chuile dhuine?
Gníomhú ar son na haeráide agus an inbhuanaitheacht > Cén ról is féidir a bheith ag daoine óga maidir le hathrú comhshaoil a chur chun cinn?
Meabhairshláinte agus dea-bhail > Conas a thabharfaimid tacaíocht dá chéile ar aistear na rannpháirtíochta sibhialta?

Molfar do na rannpháirtithe smaoineamh go cúramach ar a gcreideamh, a n-ionchais agus a dtosaíochtaí féin agus ar bhealaí ar féidir leo torthaí nithiúla a bhaint amach ina leith. Eagrófar na ceardlanna ar bhealach lena gcuirfear díospóireachtaí agus smaointeoireacht nua chun cinn, agus lena spreagfar rannpháirtithe chun céimeanna nithiúla a shamhlú le haghaidh comhair agus athraithe. Tiocfaidh deireadh leis an imeacht le seisiún iomlánach, ar lena linn a dhéanfar tograí inghníomhaithe a rachaidh i bhfad níos faide ná ráitis theibí agus a léireoidh dóchas agus tosaíochtaí aos óg na hEorpa.
[bookmark: _Toc181190022]
Obair leantach ar YEYS 2026
Ní thiocfaidh deireadh le YEYS tar éis na ceardlainne deireanaí. Cuid lárnach den imeacht is ea an obair leantach a dhéanfar i ndiaidh an imeachta féin. Déanann gach scoil agus rannpháirtí gealltanas go roinnfidh siad an taithí a bhí acu ag imeacht YEYS sa bhaile. Cén chaoi ar féidir é sin a dhéanamh? Trí bhíthin cur i láthair, imeachtaí áitiúla nó na meán sóisialta. Tabharfaidh na daltaí achoimre ar suas le 3 ghníomhaíocht nithiúla lenar féidir an rannpháirtíocht shibhialta agus rannpháirtíocht an Aontais a chur chun cinn, tabharfaidh na scoileanna tacaíocht dóibh agus cuirfidh CESE go mór leo. Ar an gcaoi chéanna, iarrfar ar aosaigh óga féachaint ar an mbealach is fearr chun tionchar an imeachta a uasmhéadú. Roinnfear na scéalta sin trí úsáid a bhaint as #YEYS2026, rud a chruthóidh gréasán digiteach den ghníomhaíochas i measc an aosa óig ar fud na hEorpa.
Cuirfidh an Grúpa um an Óige in CESE tús leis an obair leantach trí na moltaí a roinnt mar ábhar a d’fhéadfadh a bheith ina chabhair san obair chomhairleach agus pholaitiúil a dhéanann CESE. Cuirfidh an Grúpa um an Óige iad chun cinn freisin le linn imeachtaí seachtracha nuair is féidir agus fiosróidh sé mar is féidir iad a fhí isteach i dtuairimí áirithe tar éis iad a chur faoi réir Phromhadh na hÓige ar Bheartais an Aontais in CESE.

Is é CESE a eagróidh an taisteal agus an lóistín, rud a fhágann gur féidir leis na rannpháirtithe díriú ar an taithí féin seachas ar an lóistíocht. Cuirfear ábhair oideachais ar fáil roimh ré, agus tabharfaidh comhaltaí CESE cuairt ar na scoileanna roghnaithe chun daltaí agus múinteoirí a ullmhú don turas.

Anuas ar an imeacht féin, is deis é YEYS 2026 bualadh le piaraí ó gach cearn den mhór-roinn, foghlaim óna chéile, díospóireacht a dhéanamh agus fís a chothú i dteannta a chéile. Rud is tábhachtaí fós, tugtar gealltanas nuair a ghlactar páirt in YEYS spiorad na Bruiséile a thabhairt ar ais chuig na pobail áitiúla, beart a dhéanamh de réir smaointe agus a áirithiú go leanfaidh guthanna na hóige de bheith ag teacht le chéile i hallaí cinnteoireachta na hEorpa.

